
THE ROLE OF VIRTUAL COMMUNICATION IN THE PERSONALITY FORMATIĠON 

OF HIGH SCHOOL STUDENTS 

Xülasə. Müstəqil həyatın astanası kimi səciyyələndirilən böyük məktəbli dövrü insanın yetişməsi və 

inkişafı prosesinin mürəkkəb dövrlərindən birini təşkil edir. Qloballaşma şəraitində diqqəti cəlb edən məsələ 

odur ki, insanın bütün fəaliyyəti və həyat tərzi, onun insanlarla münasibətinin intensivliyi ciddi sürətdə də-

yişdiyi üçün paralel olaraq psixi fəaliyyətinin sürəti, ritmi bunlara müvafiq olaraq dəyişir. Məqalədə böyük 

məktəbli yaş dövründə birbaşa ünsiyyət saxlanmasını məhdudlaşdıran, ətrafdakı yaxınlar- qohumlar, dostlar, 

qonşular və s. arasındakı rabitələri zəiflədən səbəblərdən bəhs edilir. Göstərilir ki, insanın ətraf aləmdən san-

ki təcrid olunaraq öz problemləri, qayğıları ilə baş-başa qalması, onun psixikasında problemlər yaranmasına, 

onda aqressivliyin artmasına, ünsiyyət çatışmazlığına səbəb olan psixoloji problemlərin yaranmasına yol 

açır. Bu psixolji amillər insanı sosial həyatdan uzaqlaşdıraraq tənha bir insana çevirir və ünsiyyətdən məh-

rum edir. 

Açar sözlər: virtual ünsiyyət, ailədaxili münasibətlər, insan həyatı, psixoloji xüsusiyyətlər, informasiya 

vasitələri, sosiallaşma, aqressiya 

Резюме. Период старших классов, характеризующийся как начальный этап на пути формирова-

ния самостоятельной жизни, является одним из сложных периодов роста и развития челове-

ка. Вопрос, привлекающий внимание в условиях глобализации заключается в том, что интенсив-

ность и ритм умственной деятельности соответственно изменяются, как и все виды деятельности и 

образ жизни человека. В статье рассматриваются причины ослабления связей между старшеклассни-

ками и их родственниками, друзьями, соседями и другими лицами, находящимися в непосредствен-

ном контакте с молодыми людьми. Показано, что человек словно изолируется от окружающего мира, 

остается один на один со своими проблемами и заботами, у него появляются проблемы в психи-

ке, нарастает агрессия, что приводит к недостатку общения. Эти психологические факторы уда-

ляют людей от жизни общества, они становятся одинокими и теряют контакты. 

Ключевые слова: виртуальное общение, внутрисемейные отношения, жизнь человека, 

психологические особенности, информационные средства, социализация, агрессия. 

Summary. The early youth period, characterized as the birthplace of independent life, is one of the 

complicated periods of human growth and development. The issue of globalization is that, in parallel, the 

speed and rhythm of the mental activity change accordingly, as all the activities and lifestyle of a person and 

the intensity of his relationships with humans are rapidly changing. The article refers to relatives, friends, 

neighbors, and others who are in direct contact with the early youth. The reasons for weakening 

communication between the two are discussed. It is shown that the person is isolated from the surrounding 

world and experiences problems and concerns, causes psychological problems, causes aggression and 

psychological problems that cause communication disorder. These psychological factors make people from 

social life a lonely person and lose 

Кеу words: virtual communication, family relationships, human life, psychological features, media, 

socialization, aggression 

 

Virtual reallıq, kompüter qrafikasının və 

texniki vasitələrin köməyi ilə insanın duyğu 

üzvlərinə təsir göstərməklə monitorda yaradılan 

süni dünyadır. Virtual reallıq ideyası və onun 

həyata keçirilməsi, nəzəri və tətbiqi problem 

kimi əsasən XX əsrin 60-cı illərində ABŞ-da M. 

Kryuqer, M. Heyliq, A. Sazerlend tərəfindən 

tədqiq olunub. 

Virtual reallığın yaradılması ideyası bir tə-

rəfdən insanların həyat və fəaliyyəti zamanı qar-

şılaşdıqları çətinlikləri aradan qaldırmaq, insan 

həyatını daha da rahat etmək məqsədinə, digər 

tərəfdən isə insanların kiber məkanda fikir, hiss 

və hərəkətlərinə nəzarət etmək, onu məqsədyön-

lü şəkildə idarə olunmasına xidmət edir. İnsan-

ların şüuraltı səviyyədə düşüncəsini istiqamət-

ləndirmək, hiss və hərəkətləri ilə manipulyasiya 

etmək, virtual dünya layihəsinin qabarıq şəkildə 

nəzərə çarpmayan gizli məqsədidir. Virtual real-

lıq texnologiyasının həm pozitiv, həm də neqa-

tiv tərəfləri var. 

Əsas məsələ insanların virtual gerçəklik 

imkanlarından necə və hansı məqsədlə istifadə 

etməsidir. Virtual reallıq və ondan asılılığın törə-

də biləcəyi fəsadlardan biri insanlarda hərəki ak-

tivliyin aşağı düşməsidir. Uşaqlıq dövründə psixi 

və fiziki inkişafı təmin edən ən əsas tələbatlardan 

birihərəki aktivlikdir. Hərəki aktivliyin zəifləmə-

si, uşaqlarda həm koqnitiv, həm affektiv-iradi sa-

hədə problemlərin yaranmasına səbəb olur. 

Rus psixoloqu, E.P. İlinə görə, lokomotsi-

yanın (lokomotsiya – bədənin məkanda yerdə-

yişməsinə istiqamətlənən hərəkətlərə deyilir) ən 

yüksək həddi kiçik məktəbli dövrünə düşür (6; 

165). M.V. Osorina yazır ki, əgər uşağın böyü-

düyü mühit onun hərəkət etmək, oynamaq, ətraf 

məkanı tədqiq etməyə, özünü aktiv surətdə gös-

tərmək, həmyaşıdlarla ünsiyyətə tələbatını təmin 

etmirsə, onda o, acıqlı, kinli, aqressiv olacaq, 

emosional və fiziki baxımdan inkişafdan qala-

caq, yaşadığı mühitdə intim-şəxsi münasibətə 

girə bilməyəcəkdir (7; 66). 

Bu aspektdən virtual həyat uşaqların inki-

şafı üçün zəruri olan hərəki aktivliyə olan tələ-

batını ödəmək imkanına malik deyil. Deməli, 

məktəblinin virtual aləmdə çox olması onun psi-

xi inkişafının geri qalmasına və qeyd etdiyimiz 

kimi acıqlı, kinli, aqressivlik kimi neqativ hiss 

və emosiyaların formalaşmasına şərait yaradır. 

Tədqiqatlar göstərir ki, virtual həyata alu-

dəçilik, uşaqlar arasında ―robot sindromu‖nun 

çoxalmasına səbəb olmuşdur. ―Robot sindromu‖ 

deyəndə sistematik olaraq kompüter texnologi-

yasına aludəçilik və ondan istifadə nəticəsində 

canlı aləmdən uzaq olmaq, canlı olana qarşı sen-

zitivliyin zəifləməsi ilə əlaqədar olaraq yaranan 

emosional vəziyyət başa düşülür. Bu sindrom, 

uşaqların fikir, hiss və hərəkətlərinə təsir göstərir 

və özünəməxsus psixoloji xüsusiyyətlər yaradır. 

―Robot sindromlu‖ uşaqlar canlı olana qarşı çox 

zəif həssaslıq nümayiş etdirir və virtual məkanda 

olmağa daha çox can atırlar. Onlar üçün virtual 

olan, canlı, təbii olandan daha cəlbedicidir. 

Hiss və emosiyalardakı soyuqluq, kobud-

luq, qəddarlıq onların davranışında daha çox 

müşahidə olunan xüsusiyyətlərdənidir. ―Robot 

sindromlu‖ insanlar, sosial şəbəkələrdə saatlarla 

ünsiyyət saxladıqları, oyun oynadıqları halda 

real həyatda canlı dialoqdan qaçır, kommunika-

siya qura bilmir, birlikdə vaxt keçirə bilmir, bir-

gə fəaliyyətə, dialoji ünsiyyətə maraq göstərmir-

lər. Virtual aləmə bağlı olan uşaqlar öz həmya-

şıdları ilə yaşadıqları məhəllədə real məkanda 

yox, virtual aləmdə internet vasitəsilə monitorda 

oynamağı daha üstün tuturlar. Gənc yaşlarında 

virtual reallığa aludəçilik insanı tədricən real hə-

yatdan virtual aləmə sıxışdırır. Virtual aləmin 

törətdiyi fəsadlarından biri uşaq qorxularının 

sayının çoxalmasıdır. Tədqiqatlar (uşaq rəsmlə-

ri) göstərir ki, uşaq qorxuları real həyat perso-

najları ilə deyil, irrasional personajlarla bağlıdır. 

Belə ki, virtual aləmdə, kompüter qrafikasının 

köməyi ilə yaradılan personajlar olan bədheybət 

məxluqlar, robotlar elə texniki gücə malik olur-

lar ki, onların qarşısına çıxan istənilən maneəni 

dəf edə bilirlər. Onlardan müdafiə olunmaq, xi-

las olmaq, qaçmaq, gizlənmək qeyri mümkün-

dür. Əgər uşaq ―müdafiə hissinə‖ malik ola bil-

mirsə, onda onun ətraf aləmə olan inamı itir. 

Uşaqda təhlükəli ətraf aləmi obrazı forma-

laşırsa, onda bu cür qorxulu aləmdən özünü qo-

rumağın ən yaxşı yolu aqressiv olmaqdır. Belə 

bir zehniyyət işə düşür ki, qorxu səni üstələyənə 

qədər, sən onu üstələ, məhv et. Bu yolla da aq-

ressivlik inkişaf etməyə və formalaşmağa başla-

yır. Virtual həyat real həyata nə qədər yaxın olsa 

da onu əvəz edə bilmir və yetişən gənc nəsilə ət-

raf aləm haqqında heç də real təsəvvür verə bil-

mir. Virtual reallıq virtual intellektin inkişafına 

kömək edir. 

Virtual aləmin yaradıcılarının ən əsas 

problemi, gerçək dünyanı real ölçülərlə əks etdi-

rə bilməsi məsələsidir. Buna nail ola bilmədiklə-

ri üçün yaratdıqları virtual aləm həmişə real 

dünyadan uzaq olur. 1991-ci ildə Morton Heyliq 

gələcəyin virtual sinfini belə təsvir etmişdir: 

―İdeal sinif otağı elektron və sferik olacaq: əsas 

lazım olan hava, titrəyiş və temperaturdur. Ora-

da istənilən fənn üzrə 5.000 film olacaq. Sənə 

Roma və ya Yunanıstan lazımdır, dərhal sən 

orada olacaqsan‖ (8). 

Bu aspektdən yanaşdıqda, əlbəttə ki, vir-

tual reallığın faydalı tərəfləri çox böyükdür. 

Gənc nəsildə təfəkkürün tənqidilik keyfiyyətini 

və daxili ləyaqət hissini inkişaf etdirməklə onla-

rı virtual gerçəklik məkanında olmağa hazırlaya 

bilərik. Yəni qadağalar yolu ilə yox, insanların 

özünü bu virtual gerçəkliyə, kompüter mədəniy-

yətinə yiyələnməklə onları bu prosesə hazır et-

mək olar. Görəsən virtual aləmi sosial mühit he-

sab etmək olar? Əgər belədirsə, onda virtual 

aləm sosializasiya institutudur. 

Deməli, onda virtual məkan özünəməxsus 

şəxsiyyət tipini, ―Virtual-Mən obrazını‖ yarada-

caqdır. Bununla da şəxsiyyətin ―Mən konsepsi-

yasında‖ yeni bir qat virtual ―Mən‖ qatı əmələ 

gəlir. Bu ―Mən‖ qatı şəxsiyyətin strukturunu 

təşkil edir və şəxsiyyətin fərdi-psixoloji xüsu-

siyyətlərinə təsir göstərməklə virtual – ―Mən‖ 

obrazını yaradır. Hər bir sosial sistemin başlıca 

ünsürü insan və onun fəaliyyətidir. Mövcud cə-

miyyətin sosial əhəmiyyətli cəhətlərinin fərdi 

daşıyıcısı kimi çıxış edən hər bir insan məhz, 

―şəxsiyyət‖ anlayışına daxildir. İnsan ictimai 

gerçəkliyə uyğun gələn təsəvvürlərin daşıyıcısı, 

cəmiyyəti təşkil edən sosial subyektlər isə hərə-

kətverici qüvvə kimi çıxış edirlər. 

Ailə, fərd və cəmiyyət arasında körpü rolu 

oynadığı üçün həm fərd, həm də cəmiyyət tərə-

findən əhəmiyyətli sosial qrup və təsisat kimi 

qəbul edilir. Hər bir fərd gözünü ailədə açır və 

ilk sosiallaşdığı yer də onun öz ailəsidir. Fərdin 

fizioloji ehtiyaclarını təmin etməklə yanaşı, 

onun psixo-sosioloji ehtiyaclarına da cavab ver-

mək və nəticədə cəmiyyətə sağlam fərdlər qa-

zandırmaq hər bir ailənin müqəddəs vəzifəsidir 

(2; 130). 

Ailə tərəfindən qarşılanmayan psixo-sosio-

loji ehtiyaclar fərddə müəyyən boşluqların yaran-

masına gətirib çıxarır ki, nəticə etibarilə fərd bu 

cür ehtiyaclarını təmin etmə yollarını özü axtar-

malı olur. Ötən əsrin əsas kəşfi sayılan internet, 

bu əsrdə də insanların həyatında öz əhəmiyyətini 

daha da artırmaqda davam edir. Əvvəllər qarşı-

lıqlı münasibətlərini üz-üzə quran insanlar, artıq 

virtual ünsiyyət yollarına üstünlük verirlər. Uzaq-

dakı insanlarla virtual olaraq çox vaxt keçirən in-

sanlar, təəssüf ki, öz yanındakıları, hətta bir ailə-

nin üzvləri olsalar belə, yaddan çıxarırlar. Bu isə 

ailədaxili münasibətlərə ciddi zərbə vurur, xüsu-

silə ailədə uşaqların düzgün tərbiyə edilməsində 

və cəmiyyətə faydalı fərdlərin qazandırılmasında 

nöqsanlara gətirib çıxarır. 

İnsan bioloji canlı olaraq dünyaya gəlsə 

də, sadəcə bioloji ehtiyaclarının təmin edilməsi 

onun üçün kifayət deyildir. Bioloji ehtiyacları 

ilə yanaşı onun psixoloji, sosioloji və bənzəri 

ehtiyacları da mövcuddur. Hər bir insanın sosio-

loji ehtiyacları var, çünki o, eyni zamanda sosial 

bir varlıqdır və içində yaşadığı sosial həyatın bir 

hissəsini təşkil edir. İnsanın bu ehtiyacı isə onun 

sosiallaşması ilə təmin olunur. Sosiallaşmanın 

təbii nəticəsidir ki, fərd öz yerini şəxsiyyətə 

devr edir. Sosiallaşma prosesinin təməli isə ailə-

də atılır (3; 87). 

Hər bir insan cəmiyyət içərisində doğulur, 

böyüyür və inkişaf edir. İnsanın içində yaşadığı 

cəmiyyətə məxsus ola bilməsi üçün isə o, cə-

miyyətə aid norma və dəyərləri, adət - ənənələri 

mənimsəməsi lazımdır. Bu prosesin həyata keç-

məsi üçün isə müvafiq cəmiyyətdəki insanlarla, 

qruplarla qarşılıqlı münasibətdə olur və beləcə 

fərd sosiallaşaraq şəxsiyyətə çevrilir (1, s. 57). 

Beləcə insan və cəmiyyət arasında qarşı-

lıqlı əks-təsir prosesi başlayır. Qeyd etdiyimiz 

kimi sosiallaşma prosesi uşaqlıq dövründə başa 

çatmır, müəyyən mərhələlərlə bir ömür boyu da-

vam edir. Uşaq vaxtı baş verən sosiallaşma pro-

sesi fərdə cəmiyyət üçün lazım olan müəyyən 

məlumatları və bacarıqları qazandırır. Lakin 

təbii ki, bu qazanılanlar həyatın tamamı üçün ki-

fayət deyildir. Sosial və mədəni dəyişmə həyatın 

hər mərhələsində yeni məlumatların fərd tərəfin-

dən mənimsənilməsini lüzumlu edir. İnnovasi-

yalar qarşısında isə fərd qaçılmaz bir sosiallaş-

ma prosesi ilə üz-üzə qalır. Bu isə o deməkdir 

ki, uşaqlar qədər gənclərin də, eyni zamanda di-

gər yaş dövründə olan hər bir fərdin də sosial-

laşmağa ehtiyacı vardır( 4; 54). 

Yetkinlik yaşına çatmış birinin sosiallaş-

ması uşağın sosiallaşması ilə müqayisədə müəy-

yən fərqliliklərə sahibdir. Çünki onda artıq otur-

muş bir xarakter mövcuddur. Ancaq proses 

eynidir, qarşılaşılan yeniliklər, mənimsənilən 

yeni modellər və fərdi iştirak (5, s. 48). 

Bu zaman fərd yeni bir mühitə daxil olur, 

yeni roller qazanır və qazandığı bu rolları öz sta-

tusuna uyğunlaşdırmağa çalışır. Cəmiyyət sürətlə 

dəyişir, sənayedə baş verən dəyişikliklər, siyasi 

həyatda, iqtisadi arenada, iş mühitində ortaya çı-

xan yeniliklər. Bütün bu dəyişikliklərə ayaq uy-

durmağa çalışan fərdlərin vərdişlərində və davra-

nışlarında baş verən bu dəyişikliklər fərdlərin 

təkrar sosiallaşması adlanır. Cəmiyyət üç başlıca 

ünsürdən ibarət olan makro strukturdur. Sosial 

birliklər deyə biləcəyimiz ilk ünsür fərdlər çoxlu-

ğunun qarşılıqlı əlaqəsindən mütəşəkkildir. 

Burada fərd - fərd, fərd - sosial qrup, fərd 

- cəmiyyət münasibətləri mövcuddur. İnsanlar-

arası ünsiyyətin azalması ictimai əlaqələrin yoxa 

çıxması deməkdir. Fərdin başqalarıyla olan icti-

mai münasibəti ona özünü tanımağa kömək edir. 

Yəni insanın ətrafındakı insanlar onun ―güzgü-

südür‖. Hər bir fərd ətrafındakı insanlarla da-

vamlı ünsiyyətdə olmalıdır. Çünki o, ətrafında-

kıları tanıdıqca əslində özünü tanımaqdadır. 

Ailə ata, ana və uşaqlardan ibarət olan ən 

kiçik sosial qrupdur. Hər şeydən əvvəl o bir sis-

temdir və bu sistem ailədəki fərdlərin şəxsi xü-

susiyyətlərinə görə formalaşır. Beləcə hər bir 

ailənin spesifik strukturu, nizamı və xüsusiyyəti 

mövcuddur. Ailədə hər hansı bir problem yara-

narsa, ilk öncə, bu problemin adı qoyulur, həlli 

yolu tapılır və ona uyğun olaraq da məqsədyön-

lü qərarlar verilir. Eyni zamanda, belə bir ailədə 

sağlam təməllərə dayanan kontrol mexanizmi 

fəaliyyətdədir. 

Bu cür xüsusiyyətləri daşıyan ailələr mü-

nasibətlərin güclü olduğu və üzvlərin bir-birinə 

bağlı olduğu ailələrdir. Texnoloji inkişaf bu gün 

hər birimizə kifayət qədər asudə vaxt qazandır-

mışdır. Ancaq təəssüflər olsun ki, qazandığımız 

bu asudə vaxtı insanlarla birlikdə keçirməkdən-

sə təkrar texnoloji vasitələrə üz tuturuq. Kütləvi 

informasiya vasitələrinin sürətlə inkişaf etməsi 

və insanların gündəlik həyatına daha çox daxil 

olması, şəxsiyyətin formalaşması prosesinə də 

təsirsiz ötüşmür. Belə ki, şəxsiyyəti formalaşdı-

ran ailə, məktəb kimi ənənəvi sosiallaşdırma va-

sitələrinin bu prosesdəki rolu kütləvi informasi-

ya vasitələrinin təsiri ilə getdikcə nisbi olaraq 

azalmaqda, onların yerinə kütləvi informasiya 

vasitələrinin təsirlərini hiss etdirən yeni insan 

―tip‖i formalaşmaqdadır. 

Yeni ―tip‖də diqqət çəkən ən başlıca xüsu-

siyyət cəmiyyəti formalaşdıran real sosial müna-

sibətlərin, virtual sosial münasibətlər ilə əvəz 

olunmasıdır. Real həyatdan uzaqlaşma, yalnız 

qalma istəyi artıq fərdi deyil, ictimai xarakter al-

mışdır. İnsanları ictimai həyata qaytaracaq təd-

qiqatlar aparılaraq bu istiqamətdə məqsədyönlü 

addımlar atılmalıdır. Məsələnin həlli yolu tama-

milə internetdən uzaqlaşmaqda deyil, ondan isti-

fadəni nizama salmaq və planlı bir şəkildə istifa-

də etməkdir. Eyni zamanda hansı saytlardan isti-

fadə, hansı metodlarla istifadə də bu istiqamətdə 

göstərilməli və maarifləndirici addımlar atılma-

lıdır. Uşaqlar ailələri tərəfindən sosial fəaliyyət-

lərə qatılmağa yönləndirilməli, dərsdən xaric 

asudə vaxtlarda isə incəsənətə və ya idman fəa-

liyyətlərinə yönləndirilməlidir. 

Ümumiyyətlə, asudə vaxtların düzgün də-

yərləndirilməsi istiqamətində məktəblərdə şa-

girdlərə yön göstərilməli və eyni zamanda vali-

deynlərə yönəlik də bu istiqamətdə tədbirlər hə-

yata keçirilməlidir. Virtual aləm - internet dün-

yası, televizor və hətta cib telefonları nə qədər 

faydalı olsa da, bir o qədər də ziddiyyətlərlə do-

ludur. Uşaq bir tərəfdən öz evində, valideynləri-

nin gözü qarşısında, nəzarəti altındadır, digər tə-

rəfdən isə internetdə, televiziyada, cib telefo-

nunda tapdığı ―dostlarla‖ əlaqədədir. 

Bu virtual əlaqə onun şəxsiyyət kimi for-

malaşmasına müəyyən təsir göstərir, hətta bəzən 

mövcud reallıqlardan təcrid edir. İnternetdə 

müasir əxlaqı və həyat normalarını inkar edən 

çirkin saytlar, cib telefonlarındakı mesajlaşma-

lar, tanışlıqlar və teleməkandakı formaca bəsit, 

mənəviyyat baxımından dağıdıcı mövzular, bə-

zən sizdən xəbərsiz uşağınızı əlinizdən ―alır‖, 

onu ailə dəyərlərindən uzaqlaşdırır, qapalı və 

heç kimə məlum olmayan virtual dünyaya apa-

rır. Hərdən oxumaq, inkişaf etmək, gələcəyi dü-

şünmək əvəzinə yeniyetmələr ətrafındakı bütün 

reallıqları ikinci dərəcəli, əhəmiyyətsiz sayırlar. 

Onların həyatı cib telefonu, internet və bə-

sit verilişlərə bağlanır. Saatlarla internet başında 

zamanını keçirən insanların ailəsi, qohumu, 

dost-tanışı ilə sağlam ünsiyyət qurması gözlənil-

məzdir. Öz dünyasında, lazım olduqda şəxsiyyə-

tini gizli tutaraq istədiyi şəkildə yazan-pozan, 

paylaşan bir insan gerçək həyatda ünsiyyət 

problemləri yaşaya bilir. İnternet istifadə edən 

insanların get-gedə içinə qapalı, utancaq və özü-

nü kifayət qədər ifadə edə bilməyən, bədən dili-

ni işlədə bilməyən, özünə inamı aşağı, küskün, 

utancaq olduqları düşüncəsi mütəxəssislər tərə-

findən də dəstəklənir. 

Aydındır ki, cəmiyyət həmişə informasi-

yanın yayılması üçün müəyyən vəsaitlərə malik 

olmuşlar. Müasir dövrdə insanların həyatını iki 

qismə bölmək olar: 1. Real həyat; 2. Virtual hə-

yat. Bu iki termin bir-birinə nə qədər yaxın olsa 

da, bir o qədər də bir-birindən uzaqdır. Real hə-

yatda yaşamaq bir o qədər də sadə deyil. Bu mə-

sələ ilə bağlı olaraq bir sıra fikirlər mövcuddur. 

Bu fikirlər insanların real həyatdan uzaqlaşaraq, 

virtual aləmə qoşulması nəticəsində necə böyük 

zərərlərlə qarşılaşdığını əks etdirir. Alimlərin 

fikrincə, internet-asılılığı olan insanlar o qədər 

virtual həyata daxil olurlar ki, öz real həyatların-

dan tədricən uzaqlaşırlar və günün çox hissəsini 

virtual fəzada keçirirlər. 

Onlar problemlərin həllini ondan qaçmaq-

da, ya da onun mövcudluğunu inkar etməkdə, 

saatlarla internetdə əylənməkdə görürlər. İ. 

Koldberqə görə, dəfedilməz internet həvəsinin 

və əsası olmadan şəbəkədə uzun müddət qalma-

ğın əsasında insanın real həyatdan uzaqlaşmaq 

cəhdi durur ki, bu da alkoqolizmdə, narkoman-

lıqda və zərərli oyunlarda olan patoloji meyllə 

müqayisə edilə bilər və belə vəziyyət məişət, 

təhsil, sosial, iş, ailə, maliyyə və ya psixoloji 

mühitə olduqca böyük zərər vurur. 

Cerald Bloka görə, internet-asılılığı olan 

insanlarda internetə qoşulmaq üçün qarşısıalın-

maz və mütəmadi istək yaranır. Onlar daim yeni 

və daha mükəmməl avadanlığa sahib olmağa, 

daha çox "on-line" əlaqə yaratmağa can atırlar. 

İnternet-addiksiyaya düçar olan şəxslər zaman 

anlayışını itirir, fizioloji tələbatlarına etinasızlıq 

edir, yuxudan və qidadan imtina etməklə inter-

netdə daha çox qalmağa çalışırlar. Bu da müba-

hisə etmək, yalan danışmaq, səmərəli fəaliyyətin 

aşağı düşməsi, sosial tədric və yorğunluq kimi 

pis nəticələrə gətirib çıxarda bilər. Virtual şəxsiy-

yət bir növ insanın daxili ―Mən‖nin real həyatda 

reallaşdıra bilmədiyi bəzi aspektlərini özündə 

cəmləşdirir. İnternetdə əlaqə mətn yığımı ilə baş 

verdiyi üçün insanlar ünsiyyət zamanı öz hissləri-

ni həm ifadə, həm gizlədə, həm də onun yerinə 

tamamilə süni hisslər qələmə verə bilər. 

Ona görə şəbəkədə ciddi söhbətlər apar-

maq asan olur, burda nədənsə, kimdənsə inci-

mək mənasızdır, çünki səni heç kim görmür. İn-

ternetdə insanın çirkinliyi onun ünsiyyətinə 

mane olmur. Bir sözlə şəbəkədə insanın cinsi, 

yaşı, sosial vəziyyəti, görkəmi qarşılıqlı münasi-

bətdə çox az rol oynayır. İnsan bəzən real dün-

yada əldə edə bilmədiyini, göstərə bilmədiyini 

kompüterin ekranında həyata keçirməyə öyrəşir. 

Bütün bunların nəticəsi olaraq insan özü hiss et-

mədən şəbəkənin təsiri altına düşür və demək 

olar ki, internet əsirinə çevrilir. 

Uzun müddət virtual ünsiyyətə aludə olan 

şəxs canlı ünsiyyətin nə olduğunu yaddan çıxa-

rır və belə adamlar canlı söhbətdə aqressiv, ko-

bud və bəzi hallarda cinayət meylli olurlar. V ir-

tual aləm - internet dünyası, televizor və hətta 

cib telefonları nə qədər faydalı olsa da, bir o qə-

dər də ziddiyyətlərlə doludur. Bir tərəfdən bu 

yeni ünsiyyət resursları hər bir insan üçün vacib 

məlumatlarla zəngindir, digər tərəfdən vahid 

qaydalar, vahid əxlaq qəlibində preslənərək 

uşaqların və yeniyetmələrin iç dünyasına, davra-

nışına, psixologiyasına dağıdıcı təsir göstərir. 

Gənc nəsildə təfəkkürün tənqidilik keyfiyyətini 

və daxili ləyaqət hissini inkişaf etdirməklə onla-

rı virtual gerçəklik məkanında olmağa hazırlaya 

bilərik. Yəni qadağalar yolu ilə yox, insanların 

özünü bu virtual gerçəkliyə, kompüter mədəniy-

yətinə yiyələnməklə onları bu prosesə hazır 

etmək olar. 
Problemin aktuallığı. Virtual reallığın yara-

dılması ideyası bir tərəfdən insanların həyat və fəa-

liyyəti zamanı qarşılaşdıqları çətinlikləri aradan qal-

dırmaq, insan həyatını daha da rahat etmək məqsədi-

nə, digər tərəfdən isə insanların kiber məkanda fikir, 

hiss və hərəkətlərinə nəzarət etmək, onu məqsədyön-

lü şəkildə idarə olunmasına xidmət edir. İnsanların 

şüuraltı səviyyədə düşüncəsini istiqamətləndirmək, 

hiss və hərəkətləri ilə manipulyasiya etmək, virtual 

dünya layihəsinin qabarıq şəkildə nəzərə çarpmayan 

gizli məqsədidir. Bu baxımdan və onun pedaqoji-psi-

xoloji ədəbiyyatda qoyuluşu kimi vacib bir mövzuya 

həsr olunması məqalənin aktuallığını şərtləndirir. 

Problemin elmi yeniliyi. Elmi yenilik onunla 

bağlıdır ki, məqalədə virtual ünsiyyətin mahiyyəti ilə 

bağlı görkəmli psixoloqların yanaşmaları diqqətə 

çatdırılır, virtual reallıq sosial-psixoloji problem 

kimi nəzərdən keçirilərək ayrı-ayrı mərhələlərinin 

səciyyəvi cəhətləri göstərilir və bu istiqamətdə apa-

rılmış müxtəlif tədqiqatların nəticələri təhlil olunur. 

Problemin tətbiqi əhəmiyyəti. Məqalədən ali 

və orta ixtisas məktəblərin müəllimləri, tələbə və 

magistrantlar, eləcə də praktik psixoloqlar yararlana 

bilərlər. 

